Вашкала Ижетӥ поръян

Трос-а тодӥськом асьмеос Ижевск сярысь? Туж уно паймымонзэ шоркар сярысь вераны быгатэ тодмо шаерчи, искусствовед Евгений Шумилов.

Е. Шумилов – «Город на Иже», «История нашего края», «Православная Удмуртия» книгаослэн авторзы, быдэс улонзэ сӥзиз Ижевскен тодматсконлы. 1978-тӥ арысен кутскыса, 23 монография но уно статьяос печатлаз. Матысь дыре дуннеез адӟоз солэн выль ужез. Ижлэн 250 ар тырмонэзлы сӥзьыса, со дасяз «История Ижевска» книга. Соин юдматскон ортчиз та нуналъёсы Национальной библиотекаын.

Евгений Фёдорович, пумиськонэз усьтыса, шуиз: ӧтисько тӥледыз порьяны вашкала Ижетӥ. Тани бадӟым экран вылын адскиз вашкала Иж, солэн нырысетӥ гербез, нырысетӥ печатез. Кин шуиз, городмы кырсь, пичи но пеймыт вал. Ӧвӧл, туж йӧно адске пыӵал поттон заводлэн валтӥсь корпусэз, купецъёслэн но генеральёслэн кык этажъем юртъёссы, пу выжъёс, писпуос пӧлы ватскем коркаос. Ижлэн тусыныз нырысетӥ фото лэсьтэмын 1860-тӥ арын, со дырозь городлэн аслаз туспуктылӥсьёсыз ӧй вал, татчы ӧтчазы Казаньысь фотографъёсты. Мукетыз туспуктэм лэсьтэмын 1870-тӥ арын, отын возьматэмын 8-тӥ ульча, али сямен – Пушкин урам, со тодмантэм воштӥськемын. Вань Кузь выжлэн (Долгий мост) тусыз но. Со пулэсь лэсьтэмын вылэм, отын Царь-пушка сылэм.

– 2007-тӥ арын шоркарамы усьтӥськиз Дун-чылкыт Михаиллэн черкез. Но со мукет собор ини, вашкалаеныз ӵошатонэз ӧвӧл, – шуэ Евгений Шумилов. – Та черклэн кык проектэз вылэм. Нырысетӥезъя со пуктӥськыны кулэ вылэм Сарапулэ, но отын та лэсьтӥськонлы коньдон шедьтӥллямтэ. Нырысетӥ проектлэсь суредьёссэ учконо ке, отысь валтӥсь купол но кирос вискын сылыны кулэ на вал Михаил Архангеллэн тусбуйыз. Малы та малпанлэсь куштӥськиллям, ӧйтӧд, но али куполэз йылса кирос гинэ. Нялтас вераса, 19-тӥ даурлэн кутсконаз туж трос открыткаос печатлало вылэм Александр Невскийлэн но Дун-чылкыт Михаиллэн соборъёслэн тусьёсынызы. Мон гинэ шедьтӥ ог 30-зэ.

Евгений Фёдорович нимысьтыз саклык висъяз пыӵал тӥрлык поттон заводлы но отысь ужасьёслы. Кылсярысь, устоосызлы сётъязы вож кафтаньёс. Сое туж вылӥ дуньязы, уго кафтан нуллӥсьёслы черодтэк но дунтэк пу но турын вайылӥзы. Та дӥсь кылдӥз 1819-тӥ арын. Ваньзэ-ӧвӧлзэ 15 кафтан вылэм.

Городлэсь историзэ кылдыто адямиос. Тани туж тунсыко туспуктэм: заводысь генерал И. Патрус Америкаысь ваем техника азьын сылэ. Мукетаз – Ижысь нырысетӥ лётчик Николай Рябов. Солэн татын туж усьтэмез потэ вылэм авиацияя училище. Но малпанзэ быдэстыны кылдымтэ, нырысетӥ дунневыл ожын со быриз. Куинетӥяз пуктэмын заводысь «кафтанщикъёс» (вож кафтан нуллӥсьёс) Дун-чылкыт Михаиллэн соборез азьын. Со туж дуно туспуктэм, малы ке шуоно заводысь ужасьёс ӵош пуксьылыны уг ярато вылэм, таӵе фото одӥг гинэ.

Евгений Шумилов кык но ӝыны час ӵоже тодматӥз Ижлэн историеныз. Но со книгалэн ог дасмос люкетэз гинэ ай. Татын туж трос выль туспуктэмьёс но городлэн историысьтыз та дырозь шараямтэ учыръёс.

«История Ижевска» книгаен тодматскон ортчем сяна, со нуналэ ик Национальной библиотеками усьтӥськиз «Вуж Ижевсклэн тусыз» адӟытон. Татын ог 50 пала туспуктэм. Выставкаез радьяз «Ижевск летопись» огазеяськон.

